
नारी अभ्युदय का नवयुग
—पं. श्रीराम शर्मा आचार्य
युग निर्माण योजना, मथुरा
नारी की शाश्वत गरिमा—नये संदर्भ में
*******

पतझड़ के बाद फल-फूलों से लदा वसन्त भी आकर रहता है। तवे सी जलती ग्रीष्म ज्यादा दिन नहीं ठहरती। उसके बाद ही घटाटोप बरसने वाली वर्षा आ धमकती और जल-जंगल एक कर देती है। धूल भरे अन्धड़ चलने बन्द हो जाते हैं और उनके स्थान पर हरीतिमा की सुविस्तृत मखमली चादर बिछ जाती है। इतने बड़े परिवर्तन, मानवीय परिवर्तन की दृष्टि से भले ही कठिन लगते हों, पर उन नियन्ता के लिए तो सब कुछ सम्भव है, जिसने इतनी विचित्रताओं से भरा-पूरा ब्रह्माण्ड रचकर रख दिया है। भगवान मनुष्य नहीं है, जिसकी इच्छाएं-आकांक्षाएं अधूरी बनी रहें। भगवान की सत्ता रात को दिन में बदल देने जैसे, बुद्धि द्वारा न सोचे जा सकने वाले चमत्कार पल-पल में प्रस्तुत कर सकती है। उसकी इच्छा और योजना जो भी कर के रख दे, वही कम है।
लम्बे समय से आधी जनसंख्या नारी के रूप में दुर्गतिग्रस्त स्थिति में पड़ी चली आ रही है। उसे क्रीतदासी की स्थिति में रहना पड़ रहा है। अधिकारों की दृष्टि से उसे मनुष्य और पशु का मध्यवर्त्ती प्राणी समझा जाता रहा है। जिसके लिए गुलामी कर्त्तव्य और घर जेलखाना बनकर रह गया। जीवन की सामान्य जरूरतों के लिए भी वह पुरुषों-अपने मालिकों पर आश्रित है।
अपना समय महान परिवर्तनों का पर्व है। पिछले ही दिनों देखते-देखते मुकुट धराशायी हो गए। सामन्तों का दब-दबा उठ गया। दास-दासियों का क्रय-विक्रय अब कहीं नहीं दिखाई पड़ता। शासन-सत्ता अब आश्चर्यजनक रूप से प्रज्ञा जनों के हाथ में पहुंचती जा रही है। अध्यात्म की ओर बढ़ते विज्ञान के चरण मनुष्य को नए सिरे से सोचने और नए क्रिया-कलापों के लिए बाधित कर रहे हैं। इन दोनों के सामंजस्यवादी स्वरों ने मानवता की नयी व्याख्या करनी शुरू कर दी है। इक्कीसवीं सदी में विनाश, विकास के रूप में पलटने जा रही है। समूची धारा उलटने जा रही है। इस अंधकार का समापन और अरुणोदय का स्वर्णिम अभ्युदय करने के लिए हर किसी को बाधित होना पड़े, तो इसे आश्चर्य नहीं मानना चाहिए। परिवर्तन की परम्परा को सृजन, विराम देने वाला नहीं है।
यहां चर्चा आधी जनसंख्या अर्थात् नारी की स्थिति बदलने के संदर्भ में चल रही है। इस सम्बन्ध में इतनी संभावना सुनिश्चित है कि इन्हीं दिनों एकता और समता का वातावरण बनने की उत्साहपूर्ण तैयारियां हो रही हैं। जाति और लिंग के नाम पर बरती जाने वाली असभ्यता को भी अब अवांछनीय और अनैतिक ठहराए जाने का समय आ गया है। ‘‘मुक्ति’’ का लक्ष्य अब धरती से पलायन कर किसी सुदूर लोक में वास करना नहीं है, वरन् जन-चेतना को रूढ़ियों, कुरीतियों और अज्ञान की कारा से छुड़ाकर, इसी धरती को स्वर्गादपि गरीयसी बनाना है। इस महान कार्य का सूत्र संचालन तो पर्दे के पीछे बैठा बाजीगर ही करेगा, पर हिलना-डुलना तो कठपुतलियों को ही पड़ेगा। श्रेय, जो अन्ततः उन्हीं को मिलना है।
अब न सिर्फ नारी के भाग्य में स्वतः की बेड़ियों से मुक्ति लिख दी गई है, वरन् विधाता ने उसे मुक्ति दूत बनने का गरिमा पूर्ण दायित्व भी सौंपा है। यह अपने युग का सुनिश्चित निर्धारण है। जो इन्हीं दिनों पूरा होने ही वाला है। इसका प्रसन्नतापूर्वक स्वागत करने में ही भलाई है। प्रवाह के प्रतिकूल चलने में झंझट मोल लेने के अलावा और कुछ हाथ आने वाला नहीं है।
नारी को उसकी गरिमा का भान कराने के लिए-साक्षियों, जीते-जागते उदाहरणों; जीवन-प्रसंगों की जानकारी कराना अनिवार्य है। आत्म-बोध दर्पण में अपना सही स्वरूप देखने पर ही हो पाता है। इतिहास बताता है कि प्राचीन काल से लेकर अब तक संसार के हर क्षेत्र में महिलाओं को जब भी अवसर मिला है, तभी उनने अपनी प्रभु प्रदत्त प्रतिभा का समुचित परिचय दिया है। इससे सिद्ध है कि उनकी मौलिक विशेषताओं में कभी कोई, अन्तर नहीं रहा। वे विवाहित हों अथवा अविवाहित, विधवा हों या परित्यक्ता, संतानों का बोझ ढोने की जगह समय की मांग को श्रेष्ठ समझा और पूरा किया है। अपनी पुरुषार्थ परायणता के बल पर वे पुरुषों का भी सम्बल बनीं, यहां तक कि उनसे बढ़-चढ़ कर अपने कर्म-कौशल का परिचय देती आयी हैं। प्रजनन की बेड़ी में खुद को न कस कर, कंधे से कंधा मिलाकर युगान्तरकारी कार्य किया है। चाहे वह समाज निर्माण हो, या राष्ट्र स्वाधीनता का क्रान्तिक्षेत्र, पिछड़ों को आगे बढ़ाने अथवा पुण्य-परमार्थ-लोकमंगल का क्षेत्र रहा हो, उनने अपनी भूमिका बखूबी निभाई है। ये वे जीती-जागती मिसालें हैं, जिनसे प्रेरणा लेकर आज की नारी स्वयं को बन्धन मुक्त कर अभ्युदय का पथ-प्रशस्त कर सकती है। यही भगवान की इच्छा भी है। इसे पूरा करने हेतु निजी उलझनों को एक कोने में रखकर प्रधानता इस बात को दें कि अपनी भूमिका असाधारण और सबसे अधिक बढ़-चढ़ कर हो। इसे कैसे किया जायेगा, इसी का जीवन्त मार्गदर्शन अगले पृष्ठों पर प्रस्तुत है।
श्रद्धा-सुमन भामती को समर्पित
मार्ग दिखाने वाले दीप का प्राण है—तेज। दूसरे के बिन पहला निर्जीव है। यों सभी प्रशंसा दीप की करते हैं, पर विवेकी जानते हैं कि बिखरता उजाला और कुछ नहीं, तेल के तिल-तिल जलने का परिणाम है; निज के अस्तित्व को खपाते जाने वाली तपश्चर्या है। तप का ऐसा ही मूर्तिमान स्वरूप थी ‘‘भामती’’। एक दिन जब वह पिता के साथ जा रही थी, देखा-कि बस्ती से थोड़ा हटकर बने कुटीर में एक कृशकाय सांवला युवक, लेखन में निरत है। वैभव के नाम पर जिसके पास कुछ फटे-पुराने वस्त्र, पुस्तकें, लेखनी, कागज, चटाई से अधिक कुछ नहीं।
जिज्ञासा बढ़ी, कौन है, क्यों जुटा रहता है? पिता से पूछने का आग्रह किया। पूछने पर पता चला—पंचानन वाचस्पति चिश्र नाम का यह युवक, अपने सम-सामयिक चिन्तन को दिशा सुझाने के लिए आकुल है। अनुभव, तर्क, तथ्य, प्रमाणों को संजोकर यह स्पष्ट करना चाहता है—कि सभी समान हैं—फिर विषमता की विडम्बना क्यों? आदि गुरु शंकर के एकता-समतावादी स्वरों में समय के अनुरूप नये प्राण फूंकना चाहता है। कार्य की महानता पर उसका हृदय भर आया। पर यह जीर्ण-काया, शीर्ण होते प्राण, हो सकेगा यह कार्य पूरा? मन में सन्देह उभरा। कैसे निर्वाह करता है? पूछने पर पता चला—दो-एक दिन में एक आध बार अंकुरित अनाज, भुने कंद खाकर ज्यों-त्यों पेट भर लेता है।
स्थिति साफ हो चुकी थी। भामती के संवेदनशील मन ने समाधान सोच लिया- चुक रहे प्राणों में अपने प्राणों का अर्पण। चाहे जो कष्ट सहना पड़े, पर विचारों को नव जीवन देने वाला यह अधूरा न रहेगा। इसकी सामाजिक स्वीकृति थी- विवाह। वर तलाश रहे पिता को अपने निश्चय की सूचना दी। सुनते ही वह अवाक् रह गए। ‘‘अरे यह क्या!’’ उस सनकी से विवाह! जिसे स्वयं अपना ध्यान नहीं, तुम्हारा क्या ध्यान रखेगा? स्वयं भूखा रहने वाला- तुम्हें क्या खिलाएगा? ऐसे रूप-रंग-विहीन, दुर्बल-काय व्यक्ति से सम्बन्ध? नहीं-नहीं यह न हो सकेगा।’’

‘‘पर यही होगा- पिताजी! विवाह भोगों के लिए नहीं, आदर्शों के लिए है। ब्राह्मण परम्परा जिन्दा रहे, समाज को राह सुझाने वाला मनीषी समाप्त न हो- इस हेतु यही निर्णय ठीक है। मेरा कार्य प्रतीक रूप में संसार के सामने उभरेगा- दूसरों को प्रेरणा मिलेगी।’’ बेटी के साहस, मनीषा की रक्षा के लिए उठती उमंग के सामने निरुत्तर हो कर पिता को आज्ञा देनी पड़ी।
विवाह होते ही- निर्वाह जुटाने, आवश्यक साधन एकत्रित करने की जिम्मेदारी उसने उठा ली। सारे सुयोग जुटने से ज्ञान-साधना में निरत वाचस्पति के प्राणों का नवीनीकरण होने लगा। आखिर प्रखर प्राण जो मिले थे। रस्सी बंटते, यज्ञोपवीत बनाते, चक्की पीसते वर्षों बीत गए। बचे हुए समय में ग्रामीण बालकों में शिक्षा और सुसंस्कारिता की पौध लगाती। आदर्शों की प्रखर लौ में मांगों और चाहत के पतंगे—जल-भुन चुके थे।
कभी की तरुणी अब वृद्धा थी- एक दिन बुझे दीपक को जलाते हुए देख- पंचानन ने पूछा- ‘आप?’

उत्तर मिला—आदर्शों के प्रतिपादन में निरत मनीषी की सहायिका। विवरण प्रकट हुआ, अतीत की घटनाएं सामने आ गयीं। पंचानन मिश्र का सिर-श्रद्धासिक्त हो नत था। उन्हें स्वीकारने पर विवश होना पड़ा। देवी! तुम्हारा कृतित्व मेरी अपेक्षा लाखों गुना श्रेष्ठ है। तुम्हारे प्राण संचार के अभाव में पंचानन न जाने कब का समाप्त हो गया होता। आदर्शों के लिए ऐसा मूक समर्पण? बाल संस्कारशाला और निर्वाह-व्यवस्था के दोहरे कार्य। भावों से अभिभूत हुए वाचस्पति ने कहा—‘‘देवी! अपने जीवन के इस सर्वाधिक महत्त्वपूर्ण ग्रन्थ का नाम—तुम्हारे ही नाम पर ‘भामती’ रखता हूं।’’

आदर्शों के प्रति समर्पित होने वाले नाम की चाहत नहीं रखते। कार्य पूरा हुआ- यही सब कुछ है। श्रद्धासिक्त स्वर में पंचानन ने कहा—‘‘तुम तो नाम से बहुत ऊपर हो, पर तुम्हारे नाम से प्रेरणा लेकर अनेकों नारियां अपने सृजन कौशल को उभार कर भामती बन सकेंगी।’’ अपनी सृजन शक्ति के बल पर एक भामती हजारों पंचानन वाचस्पति गढ़ सकती है। यदि ध्यान दिया जा सके, तो शरीर से न रहने पर भी भामती अभी भी प्रखर-प्रेरणा के रूप में अन्तराल में वैसा ही कुछ करने के लिए बेचैनी पैदा करती हुई दिखाई पड़ सकती है।
पति में प्राण फूंकने वाली जयिनी
साम्यवाद के स्वर गुंजाने वाले मार्क्स में कुछ ऐसे ही प्राण जयिन ने भरे थे। गरीबी-अमीरी की खाई पाटने, शोषक की विलासिता, शोषित की पीड़ा समाप्त करने के लिए, सम्पन्नता की बेटी ने, अभावों के दामन को ओढ़ा। धनाढ्य पिता की पुत्री—उच्च अधिकारी की बहिन के लिए विपन्न मार्क्स के पास क्या रखा था? वैभव विलास के लिए कुछ न होने पर ऐसा बहुत कुछ था, जिसकी उसे चाह थी। ये थे नये समाज का मानचित्र बनाने वाले प्रयत्न।
इन प्रयत्नों में जुटे मार्क्स की निर्वाह व्यवस्था जुटाने के लिए जयिनी नीलाम के कोट-कपड़े खरीद लाती और उन्हें काटकर नए कपड़े सीती थी—उन्हें बेचती और पति का खर्च चलाती। इतना ही नहीं मजदूरों का संगठन करने में जुटी, उनके लिए कल्याणकारी कार्यों को संचालित करने में निरत हुई। अपमान-तिरस्कार सभी कुछ सहना पड़ा। इसका जिक्र करते हुए उसने एक चिट्ठी में लिखा—‘‘मैं इस बात को खूब अच्छी तरह जानती हूं कि इस प्रकार के भयंकर वज्रपातों को सहन करना कितना कठिन है। पर इसके बाद भी मेरा मस्तिष्क ठीक-टिकाने है। मुझे अपने कार्य की महानता और उसके लिए अपेक्षित त्याग की शर्त मालूम है।’’

भाई ने समझाया—अरे क्यों पागल बनी हो, अभी भी लौट आओ—क्या बिगड़ा है? पर दृढ़ता जिसकी नस-नस में हो, अन्दर बैठा इन्सान-इन्सानियत के लिए बेचैन कर रहा हो, उसे चैन कहां? भूखे-फटेहाल गुजरती जिन्दगी में भी उसे गर्व था, साथ ही उसे यह भी मालूम था कि क्षत-विक्षत मानवता को मरहम लगाने के लिए यह कष्ट कुछ अधिक नहीं है।
अपनी एक सहेली को लिखे गये पत्र में उसने कहा था—‘‘बहन यह ख्याल मत करना कि इन छोटे-छोटे कष्टों के कारण मैं हिम्मत हार बैठी हूं। मुझे यह अच्छी तरह मालूम है कि मैं अकेली तकलीफ में नहीं हूं। दुनिया में लाखों आदमी मुझसे कहीं अधिक कष्ट पा रहे हैं। बस एक बात है, जिससे मेरा हृदय विदीर्ण हो रहा है—वह है, कि मैं और अधिक कुछ क्यों नहीं कर रही? दुःखमय स्थिति में रह रहे मजदूरों का सारा दुःख अपनी झोली में क्यों नहीं डाल पा रही?’’

ऐसी थी उनकी तड़प, इसी के द्वारा तो उन्होंने मार्क्स में प्राण फूंके थे। उनके न रहने पर मार्क्स को कहना पड़ा—यदि एंजलिसपिच ने मुझे बन्द न कर दिया होता, तो शायद उसके वियोग में मैं जीवन समाप्त कर लेता। अब मैं प्रेरणा व प्राण का प्रवाह रुद्ध महसूस करता हूं। सचमुच मेरी संचालिका वही थी।’’ कार्ल मार्क्स ने यह महसूस किया कि मूर्तिकार की भांति नारी में, मनुष्य के अन्दर छिपे बैठे मनुष्यत्व को उभारने की अद्भुत शक्ति है। इसका प्रकटीकरण उन्हीं में होता है, जिन्होंने इसे स्वयं में उभारा है, दूसरों की पीड़ा को समझा और उसके निवारण करने की कोशिश की है।
ममता का निर्झर, प्रेरणा का स्रोत—मां शारदा
इस पीड़ा को महसूस करके ही श्री मां शारदा—श्रीरामकृष्ण की सहयोगिनी बनीं। उनके सहयोग के कारण ही दक्षिणेश्वर का काली मंदिर व्यक्तियों के गढ़ने की टकसाल के रूप में बदल गया। विवेकानन्द, अभेदानन्द, केशवचन्द्र सेन, गौरी मां, अघोरमणि जैसे अनेकों चमचमाते व्यक्तित्व यहीं ढाले गए।
एक बार श्री रामकृष्ण ने उनकी ओर देख कर पूछा—‘क्यों जी मैं तुम्हें कुछ भी तो नहीं दे सका, तुम्हें दुःख तो नहीं होता’।
जवाब था—‘मैं लेने नहीं, देने आयी हूं।’ आपके कार्य में सहयोग देना, उसे आगे बढ़ाना मेरा उद्देश्य है। और सचमुच उनमें कोई भौतिक चाह थी नहीं। दक्षिणेश्वर मंदिर में स्थित छोटे से नौबतखाने को देखकर किसी को सहज में विश्वास भी न होगा कि किस तरह उसमें, वह और उनकी भतीजी रहती होगी।
प्रातः से सायं तक उनकी अथक दिनचर्या प्रवाहमान रहती। अनेकों में स्नेह भर कर, प्राणों का संचार कर जीवन के प्रति खोये विश्वास को जगाती रहतीं। वह न होतीं, तो शायद रामकृष्ण मिशन का वर्तमान स्वरूप देखने को न मिलता। उन्होंने ही अपने वात्सल्य के सूत्र में सभी को बांधा, एकत्रित हुओं में कुछ कर गुजरने की निष्ठा जगायी। उनकी इसी प्रखर प्रेरणा का महत्त्व गान करते हुए स्वामी विवेकानन्द ने अपने गुरुभाई स्वामी शिवानन्द को लिखा था—‘तारक दा! लगता है आप सब अभी मां को नहीं समझ पाये। मैं कुछ-कुछ समझ रहा हूं। उन्हीं की प्रेरणा व प्रकाश के बलबूते मैं यह सब करने में जुटा हूं। हम सब कठपुतलियां हैं, सूत्रधार वही हैं’। विवेकानन्द की यह स्वीकारोक्ति, उनके प्रेरक व मानवीय भावनाओं से सघन व्यक्तित्व को जाहिर करती है।
परवर्ती दिनों में वह नारी शिक्षा के लिए चिन्तित रहा करतीं। निवेदिता द्वारा शुरू किए गए स्त्री-शिक्षा के कार्य के पीछे उन्हीं की सशक्त प्रेरणा थी। इस सन्दर्भ में उन्होंने कहा—‘‘नरेन की बिटिया आई थी, उसको महिलाओं के कल्याण के लिए तैयार किया। उसके जुट पड़ने से मेरी चिन्ता मिट गयी।’’ शरीर न रहने पर भी उनकी प्रेरणा व संगठन-शक्ति, आज भी दिगन्त-व्यापी रामकृष्ण मिशन के संघबद्ध सेवा कार्यों के रूप में मूर्त हो रही हैं।
अन्तः की उदारता को जगाया
प्रेरणाएं जितनी सघन और सशक्त होती हैं। परिवर्तन उतने ही व्यापक और चिरस्थाई होते हैं। नोबल पुरस्कार के प्रणेता अल्फ्रेड नोबल का नाम प्रायः हर कोई जानता है, परन्तु उस महिमा-मण्डित नारी को कम ही जानते होंगे, जिसकी प्रेरणाओं ने अल्फ्रेड नोबल जैसे, धन को सब कुछ समझने वाले विस्फोटक व्यवसायी के अन्तःकरण में सोई हुई उदात्त भावनाएं जगायी। उन्हें पल्लवित और पुष्पित किया। वह अपनी विशाल धन राशि को लोक हित में लगाने हेतु तत्पर हुआ। उसके मन में यह प्रेरणा जगाने वाली महिला थीं, उसकी सचिव-ब्रेथा बेरोनस।
ब्रेथा और उसके पति आर्थर जिस समय-काकेशस के मिंगरेलिया नगर में वैवाहिक सूत्र में बंधे, उसी दिन उसने पति को स्पष्ट कर दिया कि वह संतानों के बन्धन में बंध, अपने अपनत्व को न सिकोड़ेगी। उसके लिए सभी अपने हैं, फिर अपनत्व का दायरा छोटा क्यों किया जाय? पति के समझ में बात आ गई।
इन्हीं दिनों 1877 में रूस और टर्की में लड़ाई छिड़ गई। मनुष्य भी इस कदर पागल हो सकता है, उसने सोचा भी न था। मार-काट की आग में सिपाही ही जलती हों ऐसी बात नहीं है; कितनी ही सुहागिनों का सिन्दूर मिटता, कितने ही बालक पितृ विहीन होते, कितने ही परिवार तहस-नहस हो जाते हैं।
ऐसी स्थिति में उसने सामयिक कर्त्तव्य निश्चित किया। उन माताओं को सान्त्वना देती, जिनके बेटे मरे थे। उन पत्नियों को धीरज बंधाती, जिनके पति अब लौट कर नहीं आयेंगे। पर इतने भर में उसे संतोष कहां था। लंदन में अन्तर्राष्ट्रीय शान्ति तथा निरस्त्रीकरण संगठन की सदस्या बनकर विनाश की ओर बढ़ती जा रही मानवता को विकास की ओर लौट चलने हेतु आवाज लगायी।
पति के साथ समूचे दिन काम करती और रात्रि में बैठकर लिखती। वह जानती थी कि साहित्य में वह क्षमता है कि जनमानस को किसी ओर मोड़ सकता है। मानवीय जीवन ध्वंसात्मक गतिविधियों को तिलांजलि देकर सृजन की रहा पर चल सके—इस हेतु उसने एक मर्म-स्पर्शी कृति लिखी ‘‘ले डाउन योर आर्म्स’’ (अपने हथियार फेंक दो)। इसे जिसने पढ़ा उसी की आवाज लेखिका की आवाज से एक हो गई।
बाद के दिनों में उसे शान्ति के लिए नोबल पुरस्कार मिला। इसी की सूचना देने और संदेश प्राप्त करने आए पत्रकारों के समूह ने पूछा—आप इतना कार्य कैसे कर सकीं?

‘‘सिर्फ बच्चों के मोह से उबर कर’’—उसका उत्तर था। प्रजनन-सन्तानोत्पत्ति न केवल उसकी शारीरिक क्षमता का हरण करती है, बल्कि मानसिक और बौद्धिक क्षमताएं एवं कीमती समय यों ही कूड़े-गर्त में पड़कर नष्ट होता रहता है। इस कीमती दौलत को बचाकर समाज की सामयिक मांगों की पूर्ति में लगाया जा सके, तो ऐसा कुछ किया जा सकेगा—जो युगों तक याद रखा जा सके।
आदर्श साहचर्य
युग उन्हीं को याद करता है, जो उसके निर्माण में अपना सब कुछ न्यौछावर करने के लिए कृत संकल्प होते हैं। इस निष्ठा पर खरी उतरीं—‘‘प्रभावी’’; सुविख्यात राष्ट्रकर्मी जयप्रकाश नारायण की पत्नी। एक दिन जब ये दोनों गांधी जी के पास राष्ट्र-धर्म की दीक्षा लेने पहुंचे, तो बापू ने कहा—तुम दोनों का उत्साह तो ठीक है...... पर.....।
पर क्या? दोनों ने एक साथ पूछा।
इसे बरकरार रखपाना तभी सम्भव होगा, जब तुम दोनों अपनी भौतिक आकांक्षाओं को त्याग सको, यहां तक कि सन्तान प्राप्ति की कामना भी ठुकरा दो। जयप्रकाश ने मुस्कराते हुए कहा—मैं तो तैयार हूं, बात प्रभा की है। सुना है, नारियों में मातृत्व की कामना कुछ अधिक ही होती है। प्रभावती ने तेज स्वर में कहा—मातृत्व को कोख से बच्चा पैदा होने तक सीमित मत करिए। यह तो नारी की करुणा और ममता का खजाना है, जिसे वह बांटना और फैलाना चाहती है। सही कहा जाय, तो यह सृजन और सेवा का सम्मिलित रूप है—इसे हर किसी स्थिति में अपने मातृत्व को पूरा किया जा सकता है। इसमें बाधा कहां?

‘ठीक कहती हो बेटी—मातृत्व का अर्थ सन्तानोत्पत्ति नहीं है। ऐसी दशा में जबकि लाखों बालक निराश्रय भटक रहे हों, उन्हें ठुकरा कर सन्तान के लिए बेचैन होना विडम्बना ही कही जाएगी। मातृत्व विस्तार है, तो संतान की चाहत-संकीर्णता; दोनों का परस्पर कोई सम्बन्ध नहीं, उलटे विरोधी हैं। एक उजाला है—दूसरा अंधेरा।’ गांधी जी ने अपना मन्तव्य प्रकट किया।
‘‘मैं प्रतिज्ञा करती हूं कि सन्तान की चाहत से विरत रह कर सच्चे मातृत्व का विकास करूंगी’’। अपने कथन की समाप्ति पर प्रभा ने जयप्रकाश की ओर देखा। उन्होंने कहा—‘‘उसमें मेरी पूर्ण सहमति है’’। परस्पर की सहमति और सहयोग के बल पर दोनों असाधारण व्यक्तित्व के धनी हुए। किसी ने किसी पर अधिकार जमाने, बांधकर रखने का दुराग्रह नहीं किया। उन्होंने सत्याग्रह आन्दोलन में अग्रणी महिलाओं का नेतृत्व किया। बिहार, उत्तर-प्रदेश व गुजरात में हुए राष्ट्रीय आंदोलनों में उन्होंने महत्त्वपूर्ण भूमिका निभाई। स्वतन्त्रता के बाद भी उनमें कहीं शिथिलता, निष्क्रियता नहीं आयी? जब-तक जीवित रहीं—कर्मठता को बनाये रखा। प्रशंसा व पद पाने की आकांक्षा से दूर रहकर निष्काम भाव से लोक सेवा का कार्य करती रहीं। सर्वोदय व भूदान जैसे जनहितकारी कार्यों में उनके जीवन का कण-कण नियोजित हुआ।
समाजोत्थान को समर्पित अवन्तिका
सामर्थ्य के नियोजन की यही कला—अवंतिका बाई गोखले के जीवन में प्रकट हुई। सन् 1917 में गांधी जी ने चम्पारण सत्याग्रह के दौरान वहां ग्रामीण जीवन की दुर्दशा देखी। पाया कि अशिक्षा, अस्वास्थ्यकर वातावरण और अनेक कुसंस्कारों से ये ग्रामवासी ग्रस्त हैं। जब तक इनकी सामाजिक और शैक्षणिक अवस्था को न सुधारा जायेगा, तब तक अन्य प्रयास कारगर न होंगे। पर शिक्षा सिर्फ साक्षरता तो नहीं है? साक्षरता तो अनुपान मात्र है, जिसके माध्यम से सद्व्यवहार और सदाचरण की औषधियां पिलायी जाती हैं। पर इसे वही कर सकता है—जो व्यवहार और आचरण दोनों ही दृष्टियों से उत्कृष्ट हों। एक मरीज—दूसरे मरीज की क्या दवा करेगा? इस दृष्टि से उन्हें अवंतिका बाई उपयुक्त प्रतीत हुईं। इन्हें आवश्यक निर्देश देकर कार्यक्रम की और रवाना कर दिया।
बड़हरवा गांव पहुंच कर उन्होंने कार्य की शुरुआत की। रोज-रोज के प्रयासों से 75 छोटे-बड़े विद्यार्थियों को इकट्ठा किया। पढ़ाएं कहां; सभी चिन्तित थे? कोई अपना मकान देने को तैयार न था। मकान न होने से भी उनका काम रुका नहीं। आम के बगीचे में पेड़ों की छाया में शिक्षण कार्य शुरू हो गया। महात्मा जी ने स्वयं आकर उद्घाटन किया। कुछ ही समय बाद उन्होंने कन्या पाठशाला खोली। लड़कों का शिक्षण पति बबनराव ने संभाल लिया।
लड़कियों की इस पाठशाला को चला पाना अपेक्षाकृत अधिक कठिन था। कोई भी अभिभावक इसकी जरूरत नहीं समझता था। इसलिए अवन्तिका बाई घर-घर में जाकर लड़कियों के माता-पिता को समझातीं और आग्रह करके स्कूल में लातीं। बचे हुए समय में पति-पत्नी ग्रामीणों को सफाई और आरोग्य-रक्षा के नियमों को समझाते। धीरे-धीरे जनमानस बदला। लोग रास्ता साफ करने, नालियों में पानी न जमा होने देने, कुओं आस-पास गन्दगी न होने देने, जैसे कामों में सहयोग देने लगे। उनकी सादगी और कर्मनिष्ठा देखकर कोई सोच भी नहीं सकता था कि ये वही अवंतिका बाई और उनके इंजीनियर पति बबनराव हैं, जो बम्बई में वैभव का जीवन जीते थे। निःसंदेह सेवा का मर्म त्याग में छिपा है। जो इसे जानते हैं उन्हें संकोच कहां?

एक दिन विद्यालय में वे दोनों बच्चों से घिरे थे। पति की ओर देखकर अवंतिका बाई ने कहा—‘‘आप एक बच्चे की चाह रखते थे—देखिए प्रजनन को ठुकराने के बाद भी हम कितने बच्चे से घिरे हैं। उनके माता-पिता होने जैसा गौरव अनुभव कर रहे हैं।
‘‘सचमुच अवंतिका मैं ही गलती पर था। वास्तविक पितृत्व तो बाल-कल्याण के कार्यों में लगने से मिलता है। सन्तान न पैदा करने से हम दोनों सेवा कार्य में पड़ने वाली एक बड़ी बाधा और पहाड़ जैसी मुसीबत से बच गये।’’

शिक्षा के साथ उन्होंने महिलाओं में जागृति के लिए ‘‘हिन्द महिला समाज’’ की स्थापना की। वह तथा इस संस्था के अन्य सदस्य उपयोगी साहित्य को लेकर चालों में घूमती, घरों में जातीं और महिलाओं को पढ़ाती, उन्हें पढ़ने के लिए पुस्तकें दे आतीं, फिर वापस ले आतीं। फुरसत के समय महिलाओं को आस-पास के किसी कमरे में इकट्ठा कर कहानियों, रोचक साहित्य के माध्यम से समाज की दशा, इसके प्रति उनके कर्तव्य से अवगत कराती। महिलाओं के प्रभावित होने की दर के अनुरूप उन्होंने समाज-सेवा की विभिन्न प्रवृत्तियां आरम्भ कीं। 67 वर्ष की आयु तक उनकी सेवा परायणता अविराम प्रवाहित होती रही। इस अवस्था में भी शरीर जर्जर नहीं हुआ, स्वाभाविक व सार्थक मृत्यु को प्राप्त हुआ। वह अपने सद्कार्यों के रूप में अभी भी विद्यमान हैं।
भाव-संवेदना का सुनियोजन
मानवता की विपन्नता जिसने भी देखी, वह भला भावनाओं से अछूता कैसे रह सकता है? 24 वर्ष की तरुणी भीकाजी कामा की संवेदनाएं इसी तरह जागृत हुई थीं। उनका संवेदनशील हृदय देशवासियों की दीनता देखकर चीत्कार कर उठा। सन् 1885 में घर की चहारदीवारी को तोड़ कर पूरी तरह समाज-सेवा के क्षेत्र में कूद पड़ीं। भारतीय राष्ट्रीय कांग्रेस के प्रथम अधिवेशन में उन्होंने अपने भाषण में कहा—‘ऐसे समय में जब समाज जर्जर हो रहा हो, विभिन्न आसुरी शक्तियां मानवता की छाती फाड़कर उसका खून पी रही हों, सोने का बहाना बना कर अनसुनी कर देना अथवा अपने राग-रंग, भोग-विलास में मग्न रहना, कहां तक न्याय संगत है? इन्हें क्या कहेंगे- मृत अथवा पशु? मुर्दों को गीध नोंचते और पशुओं को हेय माना जाता है। यही हालत ऐसों की भी होगी। जो मनुष्य है वह मानवता के उद्धार के लिए दौड़े बिना नहीं रह सकता, उसे बन्धन-मुक्त किए बिना उसे चेन कहां।’

उनके ओजस्वी भाषण को सुन उपस्थित जन समूह की दिशा बदल गई। उनकी स्वयं की सक्रियता और अधिक बढ़ी। सबसे पहले उन्होंने महिलाओं को संगठित करने का काम हाथ में लिया। वे आश्रयहीन और निर्धन महिलाओं की आर्थिक दशा सुधारने तक ही सीमित नहीं रहतीं, वरन् उन्हें अपनी दुर्दशा के प्रति सचेत भी करतीं, ताकि प्रत्येक महिला में स्वाभिमान जागृत हो।
पुत्री के क्रान्तिकारी स्वरूप को देख कर पिता सोरावज पटेल ने रुस्तम जी कामा से उनका विवाह कर दिया। सोचा इस तरह शायद उनकी जीवन धारा मुड़ सके। पिता-पति अन्य सगे-सम्बन्धियों ने समझाने का प्रयास किया। शास्त्रों की दुहाई देकर समझाया कि नारी का कर्त्तव्य घर का संचालन और पति की सेवा है। फिर कमी क्या है? संपन्नता-वैभव सभी कुछ तो है।
इस तरह समझाते हुए स्वजनों को बीच में रोक कर उन्होंने कहा—शास्त्रों की उलटी-सीधी व्याख्या न करिए। ‘जिन्दे अवेस्ता’ साफ कहता है कि आत्मा की पुकार पर सब कुछ छोड़ देना ही उचित है। यह राष्ट्र-सेवा, सामाजिक कार्यों में संलग्नता आत्मा की पुकार है? सभी कुछ आहुरमज्द ही तो है। ‘‘उनके उत्तर ने पति को भी प्रभावित किया। वह भी भरी-पूरी वकालत छोड़कर ‘बाम्बे क्रान्ति दल’ नामक जन-जागृति करने वाली संस्था का संचालन करने लगे।’’

पति और पत्नी अब सच्चे अर्थों में एक दूसरे के पूरक बने। न्याय और नीति की आवाज को बुलन्द करने वह विदेश भी गयीं। बाहर रहकर भी निरन्तर काम में जुटी रहीं। नवम्बर 1935 में वह पुनः भारत लौटीं। स्वास्थ्य की गड़बड़ी के कारण उन्हें अस्पताल पहुंचाया गया, जहां आठ महीने बाद उनके प्राण, महाप्राण में विलीन हो गये। उन दिनों जब कि पुरुष वर्ग भी डर-दब कर ऐसे कामों से दूर रहता था, इस नारी ने इतना महान और साहसी कार्य किया, जिसकी अद्भुत प्रेरणा आज भी नारी शक्ति की ओजस्विता को जगाती है।
पति को नहीं, समाज-देवता को वरीयता दी
ओजस्विता जगे तो तब, जब बन्धन टूटें। ये यों ही नहीं टूट जाते—उन्हें बलपूर्वक तोड़ना पड़ता है। रूस के शर्नीगौव नामक स्थान में सन् 1844 ई. में जन्मी केथरीन ने इस कार्य को अपूर्व साहस के साथ पूरा किया। शुरू से वह शोषित वर्ग को उन्नत बनाने के स्वप्न देखतीं। हर समय यही चिन्तन करतीं कि दलित वर्ग ऊंचा उठाया जाय। पर इसी बीच पिता ने अपनी लाडली बिटिया की शादी एक सम्पन्न युवक से कर दी।
विवाह के कुछ ही दिनों बाद पति उसकी लोक सेवा में बाधक बनने लगा। वह नहीं चाहता था कि उसकी पत्नी सारे दिन घर से बाहर रहकर काम करती रहे। उसका मत था, पत्नी का मुख्य कार्य घर-गृहस्थी को संभालना और पति की सुख-सुविधा का ख्याल रखना है। सामाजिक क्रान्ति की झंझट में पड़ना नारी को उचित नहीं। वह केथरीन भी पति को समझाने का बहुत प्रयास करती, पर वह अपनी जिद पर अड़ा रहा।
इन्हीं दिनों उसे प्रिंस क्रोपार्टकिन से मिलने का सुयोग प्राप्त हुआ। उन्होंने दलित वर्ग की सेवा के लिए राज्य वैभव को लात मार दी थी। उन्होंने समझाया ‘‘कर्त्तव्य को समझो—तुम्हें दिखाई नहीं देता कि एक ओर वैभव का विलास है—कुत्तों को भी दूध से नहलाया जाता है—दूसरी ओर वह वर्ग है, जो सदियों से शोषण व पीड़ा का शिकार है। जिसे दोनों समय की रोटी और तन ढंकने के वस्त्र नसीब नहीं। इसे देख कर गरीबी के उत्पीड़न, भूख से सिसकते बालकों के करुण-क्रन्दन को सुनकर तुम्हारे अन्तस् में बेचैनी नहीं पैदा होती है?’’

‘‘होती है, पर करें क्या?’’

‘‘इस सबका कारण अज्ञान और विचारहीनता है कैथरीन। अपनी वैयक्तिक महत्वाकांक्षाओं में न उलझ कर इन दलित मानवों में सद्विचारों का आलोक फैलाओ। उनकी मार्गदर्शक बन, उन्हें उन्नति के शिखर तक पहुंचाओ। आवश्यकता चिन्तन में परिवर्तन की है, बाकी सब अपने आप सुधर जाएगा।’’

क्रोपार्टकिन की वाणी ने उसके मन में द्वन्द्व मचा दिया। एक ओर तो उन्हें पीड़ित मानवता के करुण स्वर पुकार रहे थे, दूसरी ओर पारिवारिक समस्याएं राक्षस की तरह मुंह-फाड़े उनके सामने खड़ी थीं। पति महोदय बार-बार धमकियां दे रहे थे कि यदि उन्होंने सामाजिक क्षेत्र में कार्य किया, तो उन्हें घर त्यागना होगा। इस स्थिति में वह किंकर्त्तव्य-विमूढ़ हो रही थीं। आश्रयहीन स्थिति, पति का क्रोध, पीड़ित मानवता की पुकार—भारी दबाव था। अन्ततः उन्होंने निर्णय ले ही लिया। ‘‘इस ‘कंटीली’ भयावह, दुष्कर समझी जाने वाली राह का अनुकरण करने वाली मैं सिर्फ अकेली तो नहीं हूं? मेरी जैसी अनेकों स्त्रियां हैं, जिन्होंने मानव हित के लिए पति के प्रेम और गार्हस्थिक सुखों को लात मार कर ठुकरा दिया है।’’ निर्णय के अनुरूप पति का परित्याग कर दिया।
विचारों के प्रसार के लिए वह अपने दो साथियों—कालेकिना और स्नेपनोविच के साथ एक गांव से दूसरे गांव—एक शहर से दूसरे शहर घूमती रहतीं। इससे पहले कठिन पैदल यात्रा का शरीर को अभ्यास था नहीं। चलते-चलते पैरों से खून बहने लगता। पीठ पर निरन्तर सामान बांधकर चलने से कमर में घाव हो गया। गांव में जब वे मैले-कुचैले बदबूदार कपड़ों वाले ग्रामवासियों के साथ भोजन करतीं, तो उन्हें मिचली आने लगती। पर प्रव्रज्या के इन कष्टों को सहना ही था। इसके बिना विचार कैसे फैलते?

अपनी इस प्रव्रज्या के दौरान उन्होंने बच्चों और बूढ़ों को शिक्षित बनाने के लिए गांवों में प्रशिक्षण केन्द्र खोले। पर सदियों से अज्ञानान्धकार में डूबी जन चेतना को प्रकाशित करना आसान न था। वह स्वयं एक स्थान पर लिखती हैं, मैंने उन कृषकों और बच्चों को बेवकूफ, बुद्धिहीन और अज्ञान के गर्त में पड़ा पाया। वे केवल अपनी मिट्टी की झोपड़ियां और जोतने वाली जमीन की ही बात सोचते हैं। सरकार के बारे में उन्हें सिर्फ इतना मालूम है कि शान्ति के दिनों में उन्हें टैक्स देना है और लड़ाई के दिनों में जिन्दगियां। इस स्थिति का मूल कारण असन्तुलित व्यक्तिवाद और सहानुभूति से वंचित बुद्धिवाद है। स्थिति तभी सुधरेगी जब इनमें विचारशीलता और संवेदनशीलता एक साथ जागृत हो।
उनके प्रयत्न इसी दिशा में थे। विरोधियों ने बदनाम करने के प्रयास किए, जेल भिजवा दिया। कुछ ही दिनों बाद वह छूटी और पुनः लोकमानस में नूतन चेतना भरने में जुट गयीं। अपने इस काम में जुटी वृद्धा कैथरीन से उसके सहयोगियों ने पूछा—‘‘क्या आपको अपने कार्य की सफलता पर विश्वास है।’’ उत्तर था—‘‘मेरे जीवन में तो शायद व्यापक सुधार न हो सके; पर एक महान युग दृष्टि-पथ में है। मैं अपने अन्तश्चक्षुओं से देख रही हूं—एक ऐसा, जिसमें सभी देश, राष्ट्र, जातियां भेद-भाव मिटाकर एक हो जाएंगे। इस कथन के थोड़े ही समय बाद उन्होंने भौतिक शरीर से विदा ली’’।
अबला नहीं, सर्वशक्तिमान कहिए
महान युग के निमार्ण के लिए स्वयं को महान बनाना पड़ता है। स्वार्थ को त्यागने वाले ही अग्रणी और लोक वरेण्य बनते आये हैं। ऐसे कामों के लिए साधनों की भरमार नहीं, अन्तस् की छटपटाहट चाहिए। पूना जिले के गांव ढमढेरे में 1889 में जन्मी माई हर्षे के अन्तर में यही उभरी। उन दिनों अल्प-आयु-विवाह हो जाता था। हर्षे भी इसी लोक प्रचलन में बंधी। कुछ ही दिनों बाद उनके पति का देहावसान हो गया। क्या करे? कैसे करे? बाल विधवाओं की दशा तो और शोचनीय थी। हर ओर से अपमान और तिरष्कार। उन्होंने भाई से कह कर अपनी शिक्षा का क्रम आगे बढ़ाया। विधवा पढ़ाई करे, भला यह किसे सहन होता? कई लोगों ने उनके भाई डॉ. बक्ले जी के पास पढ़ाई बन्द कराने को कहा। किसी ने घर पर रहकर पूजा-पाठ करने की सलाह दी।
इन सलाहों से दूर रह कर भाई के सहयोग से वह पढ़ती रहीं। सेवा सदन में रमाबाई रानाडे, काशीताई आदि से मिल कर समाज हित में अपने समर्पण का भाव जगा। शिक्षा समाप्ति के साथ कुछ दिनों विद्यालय का संचालन और अन्यान्य कार्य साथ-साथ निभाये। बाद में सर्वतोभावेन उसी में लग गईं। अपने घर पर ‘एक बालक मंदिर’ की स्थापना की। दूसरों द्वारा आलोचना और हतोत्साहित करने का क्रम भी चलता रहा। वह घर-घर पहुंच कर अपने उद्देश्य को समझातीं और अनुनय-विनय कर राजी करतीं। धीरे-धीरे कार्य का विस्तार होने लगा; फिर तो 5 मंदिर, 2 वाचनालय, सिलाई शिल्प कला केन्द्र सक्रिय हो उठे।
उन्होंने इन माध्यमों से नारी के सर्वांगीण विकास हेतु विचार देना शुरू किया। वह कहतीं ‘‘रोजगार तो कहीं मिल सकता है, हमारा उद्देश्य सिलाई और विद्यालय चलाना नहीं है, वरन् नारियों को आत्म-बोध कराना है।’’ वही महिला, जो विधवा कह कर अपमानित की जाती, असहाय समझी जाती, सेवा-भाव का विकास होते ही वट-वृक्ष जैसी विशाल हो गयी। उनके आश्रय में कितने ही अपंग, असहाय, अनाथ स्त्रियों, बालक-बालिकाओं ने नवजीवन पाया, जीवन का मर्म समझा। जनहित में कुछ कर गुजरने का भाव है ही विचित्र सम्पत्ति, जिसके जागते ही निराश्रय भी आश्रयदाता बन जाता है।
दो नारियों का सार्थक-समन्वित पुरुषार्थ
दो महिलाएं यदि विवाह की झंझटों से हटकर, पारस्परिक भावनात्मक सहयोग करते हुए सामाजिक उत्थान के क्षेत्र में स्वयं को अर्पित कर सकें, तो होने वाला कार्य अधिकाधिक व्यापक और सघन हो सकेगा। अपने निजी अनुभवों से यह मत बनाया एमिली ग्रीन वाल्व और जेन एडम्स ने। एमिली 8 जनवरी 1867 को जुमेका प्लेन भास (अमेरिका) में तथा जेन 1860 को सीडारविल (अमेरिका) में पैदा हुई। कालेज की शिक्षा पूरी करने के बाद दोनों का ही लक्ष्य बना—सेवा। लक्ष्य की महानता को देखते हुए दोनों ने ही स्वयं के सुखों को त्याग देने का निश्चय किया। ठीक भी यही है, जिसके जीवन की परिधि सुख-भोग, वैभव-विलास के दायरे तक ही सिमटी-सिकुड़ी है, उससे दूसरों का भला हो सकना संभव भी नहीं। अपनी आत्मीयता को इन जंजीरों की जकड़न से छुड़ाकर ही मानव हितों के लिए तत्पर हुआ जा सकता है। इस तत्परता में तेजी आए, इसलिए एक से दो भले की नीति उपयुक्त है। ये दो स्त्री पुरुष हों, क्या यह जरूरी है? कदापि नहीं।
यदि यह चिन्तन उभर सके कि हम पशु प्रवृत्ति से ऊपर उठे मानव हैं और हमें आदर्शों के लिए सक्रिय समर्पण करना है, तो स्त्रियां आपस में भी सघन भावनात्मक सम्बन्धों की स्थापना कर कार्यरत हो सकती हैं। इस भावनात्मक एकात्मता को आध्यात्मिक विवाह की संज्ञा देना कहीं अधिक समीचीन होगा। सन् 1915 में एमिली और जेन ने कुछ इसी तरह मिल कर अपने मानव हित के कार्यों को गति दी। नारी समुदाय को सचेतन और सक्रिय करने के लिए उन्होंने अन्तर्राष्ट्रीय महिला लीग की स्थापना की, जिसने बाद में ‘‘वीमेन्स इन्टरनेशनल फॉर पीस एण्ड फ्रीडम’’ का रूप लेकर अपन विस्तार किया। प्रेसीडेण्ट हुई एडम्स और सेक्रेटरी का भार सम्भाला एमिली वाल्व ने।
दोनों की समग्र प्रवृत्तियों का प्रेरणा स्रोत विश्व मानव के प्रति उनकी टीस थी। सन्तुष्टि उनकी हुई थी इस संस्था के माध्यम से। अतः वे जी-जान लगाकर, इसके कार्यों से जुट गयीं। वे कहा करती थीं, यदि विभिन्न जातियां और वर्ग एक दूसरे को समझ सकें, तो पारस्परिक विद्वेष समाप्त हो जाय। इसके लिए दोनों ने ‘गुड नेबर पालिसी’ अर्थात् पड़ोसियों से सद्व्यवहार की योजना चलायी। इसमें साथ-साथ भोजन और साथ-साथ काम के माध्यम से परस्पर के सम्बन्धों को अधिक सघन बनाया जाता है।
महिलाओं के लिए दो निदान सुझाए—स्वावलम्बन और संगठन। स्वावलम्बन के माध्यम से नारी न केवल अनिश्चितता से उबरेगी, बल्कि उसमें आत्म-विश्वास जागेगा। इसी तरह यदि वह संगठित हो सकी, तो उस पर अभी तक होने वाले अन्याय-अत्याचार स्वयं दुबक कर कोने में छुप जायेंगे। इसके अलावा संगठन, सद्व्यवहार का जन्मदाता है। कारण कि सद्व्यवहार के बिना, परस्पर की नम्रता से जुड़ी सहकारिता के बिना संगठन जीवित नहीं रह सकता। इस तरह नारी वर्ग में व्याप्त असुरक्षा का भाव स्वयमेव समाप्त हो जायेगा।
जेन ने सन् 1935 में शरीर छोड़ा और एमिली ने सन् 1961 में। इन दोनों के लिए हर एक व्यक्ति के मुंह से एक ही ध्वनि निकलती थी—वे किस एक देश, एक जाति, एक धर्म की अनुयायी नहीं थीं, वरन् सारे देश, सारे धर्म उन्हें प्रिय थे और समूचा विश्व उनका अपना था। उनके द्वारा स्थापित की गयी विवाह की नयी परिभाषा, इसका आध्यात्मिक स्वरूप भारत जैसे आध्यात्मिक कहे जाने वाले देश में कहीं अधिक सटीक और अनुकरणीय है। दो-दो कुमारिकाएं परस्पर- मिलकर भी लोक सेवा के क्षेत्र में जुट सकती हैं। उन्हें उबाऊपन भी न अखरेगा, और कार्य की गति भी अधिक बढ़ेगी।
परित्यक्तता नहीं समर्पिता
पति के द्वारा परित्याग नारी के लिए अंधकार युग की शुरुआत समझी जाती है। परित्यक्ता का अस्तित्व समाप्तप्राय माना जाता है। समाज की इस मूढ़ मान्यता को चिथड़े-चिथड़े कर, कूड़े के ढेर में फेंकने का साहस किया—एनीबेसेण्ट ने। इंग्लैण्ड के 1847 में जन्मी बेसेण्ट ने अपने कृतित्व से सिद्ध कर दिया कि अंदर में ईश्वर विश्वास जगे, मानव हित में कुछ करने की कसक उठे तो दुर्भाग्य का प्रतीक समझी जाने वाली परित्यक्ता न केवल सौभाग्यशाली, वरन् सौभाग्यदात्री बन सकती है।
बचपन से ही पिता के संरक्षण से वंचित ‘एनी’ अभावों कठिनाइयों में रही, आयु बढ़ी और अध्ययन का क्रम पूरा किया। उन्नीस वर्ष की आयु में इनका विवाह फ्रेंक बेसेण्ट नामक पादरी से सम्पन्न हुआ। विवाह के प्रारम्भ में उन्हें खुशी हुई कि एक पादरी के साथ रहने से गरीबों की सेवा का अवसर मिलता रहेगा। पर पादरी बेसेण्ट तो सिर्फ पण्डे-पुजारियों की तरह धर्म को आजीविका का साधन मानते थे। उधर एनी समाज में फैली कुरीतियों, अन्यायों की खुलकर आलोचना करने तथा आन्दोलनों में भाग लेने लगी थीं। इसी कारण इनका वैवाहिक जीवन धीरे-धीरे बहुत दुःखमय हो गया। जब मानसिक पीड़ा बहुत बढ़ गई, तो इन्होंने आत्महत्या करके जीवन का अन्त कर देने का विचार किया।
किन्तु जहर की शीशी को मुंह से लगाया ही था—कि अन्तरात्मा ने कचोटा-धिक्कारा—ऐ कायर! अभी कल तक तो तू जन सेवा का, अन्याय के प्रतिकार हेतु शहीद बनने का स्वप्न देख रही थी? आज थोड़े से मानसिक कष्ट से व्यथित हो प्राणों को नष्ट करने को तैयार हो गयी? जब तू घरेलू झगड़ों को बरदाश्त न कर सकी, तो अन्यान्यों का विरोध करते हुए जो अपमान-यातना का सामना करना पड़ेगा, उनको कैसे सहन करेगी? अतएव हिम्मत बनाए रह और कर्त्तव्य मार्ग पर अग्रसर होती रहे।
इसके बाद उन्होंने सारी चिन्ता त्याग, जनहित में काम करना शुरू कर दिया। इस पर पति ने तलाक दे दिया। पर वे साहस के साथ जीवन-संग्राम में डटी रहीं। जीवन निर्वाह के लिए उन्हें दूसरों के यहां भोजन बनाने, बच्चों को पालने की नौकरी करनी पड़ी। इन कष्टों को सहते हुए उन्होंने मजदूर आन्दोलन में भाग लिया। उन्होंने स्वयं एक बार कहा था—मैं इन दुर्दशाग्रस्त और उपेक्षित प्राणियों की सहायता करने लगी। उनके नाले-नालियों के समान गंदे घरों में घुसकर सोचती थी ‘‘क्या इस रोग की औषधि नहीं है?’’ क्या यह गरीब-अमीर का भेद सदा ऐसा ही बना रहेगा? इस व्याकुलता के नाते स्वयं अभावग्रस्त दशा में रहकर भी उन्होंने हजारों मजदूर की दशा सुधारी।
सन् 1893 में वह भारत वर्ष पधारी। इस देश को अपना निवास स्थान बनाकर जन-कल्याण के कार्यों में जुट गयीं। अपने समय की जटिल समस्या शिक्षा प्रसार के लिए कदम उठाए। बनारस में सेन्ट्रल हिन्दू कालेज की स्थापना की। पुरुषों की अपेक्षा नारियों के विकास को वह अधिक महत्त्वपूर्ण मानती थीं। नारियों के संबंध में यहां की मानसिकता देख कर उन्होंने कहा—‘‘जब तक इस देश की नारियां-बालिकाएं शिक्षित-सुसंस्कारित नहीं होंगी, इस देश का कल्याण नहीं होगा। जब तक भारतीय माताएं अपने पूर्व गौरव को न जानेंगी, अपने बच्चों को प्राचीन सभ्यता की बातें नहीं बतलायेगी, समाज उतना ही कमजोर रहेगा, जितना आज है। स्थिति संवारने के लिए महिलाओं को स्वयं मोर्चा संभालना चाहिए। उन्होंने स्वयं चालीस वर्ष तक यह कार्य संभाला और दूसरों का आह्वान करते हुए परम तत्व में लीन हो गईं।’’

राजकुमारी की पर दुःखकातरता
इसी कार्य में स्वयं को अर्पित किया राजकुमारी अमृतकौर ने। उन दिनों आसाम में बाढ़ का प्रकोप था। अपने ही देश के एक हिस्से में जन समूह भूखा-प्यासा तड़प रहा था, घर बह गये थे, दुर्दशा अपना वेग पूर्ण ताण्डव किए जा रही थी। दूसरी ओर रईस धनी-मानी समझा जाने वाला वर्ग राग-रंग, मौज-मस्ती में डूबा था। स्थिति की यह वीभत्सता देखकर कपूरथला राजघराने की नवयुवती का हृदय कांप उठा। उन्होंने जन भावनाएं जागृत करने के लिए आमरण अनशन शुरू करते हुए कहा—‘‘यदि मैं इस भूख-हड़ताल के कारण मर जाऊं, तो मेरे शव को किसी गड्ढे में फेंक दिया जाय; ताकि कुत्ते और गीध उसे खाकर अपनी भूख मिटा सकें। मेरी लाश पर कफ़न डालकर मेरी आत्मा पर बोझ न लादा जाय, क्योंकि बाढ़ से पीड़ित वे जीवित शरीर-धारी आत्माएं जब तक नंगी हैं, मृतदेह को मूल्यवान वस्त्रों से ढंकने पर क्या फायदा?’’

सोता हुआ जनमानस उनकी इस तपश्चर्या से जगा और आसाम की विपत्ति दूर हो सकी। पर 2 फरवरी 1889 को जन्मी कपूरथला महाराज की इस अकेली संतान ने अपने कार्य को विराम नहीं दिया। गांधीजी से मिलीं। सोलह वर्ष उनके साथ रहकर ग्रामीण महिलाओं की शिक्षा से लेकर बाल-विवाह आदि के विरोध में काम करती रहीं।
स्वयं के सुखों, यहां तक कि विवाह को भी ठुकरा दिया। सम्बन्धियों द्वारा विवाह के लिए दबाव देने पर उन्होंने कहा—विवाह और इस स्थिति में? क्या उस स्थिति में विवाह की कल्पना की जानी सम्भव है, जबकि अपने ही घर के स्वजन मृत्युशैया पर पीड़ा से व्याकुल हो? समूचा देश हमारा घर है और सारा समाज अपना स्वजन। जबतक ये कष्टों से घिरे हैं, पीड़ा और पतन के अन्धकार में भटक रहे हैं, तब तक विवाह की कल्पना ही त्याज्य है। वह आजीवन अविवाहित रहीं। गांधी जी द्वारा सौंपे गए नारी शिक्षा के कार्य को करते हुए 6 फरवरी 1967 ई. को सर्वत्र व्याप्त विराट् से एकात्म हो गयीं।
अपना सुख नहीं, सबका हित देखा
सबके हित में अपना हित त्यागने वाली ऐसी ही नवयुवती थी इवजलीन बूव। उसने जनहित में काम करने का पहला पाठ अपने पिता खरेण्ड विलियम से पढ़ा। उन्होंने समाज के भूखे, नंगे, उत्पीड़ित दलित व्यक्तियों को एकत्रित कर ‘मुक्ति सेना’ का गठन किया था। इस मुक्ति सेना का उद्देश्य अपने नाम के ही अनुरूप दुखित मानवों को कष्टों तथा कठिनाइयों से मुक्ति दिलाना था।
नन्हीं ‘इवा’ बचपन से देखती थी कि किस प्रकार उसके पिता के पास दुःखों के भार से कराहते हुए मानव आते तथा सन्तोष और सुख की सांस लेकर लौटते थे। एक दिन उसने पिता से पूछा—‘‘पिता जी आपके पास ऐसा क्या है? जिसके द्वारा आप दूसरों के दुःखों को दूर करते हैं’’।
‘‘मैं उन्हें अधिक कुछ नहीं सिर्फ विचार देता हूं। मानव; जीवन से निराश होता जा रहा है। कुण्ठा, अवसाद उसके मित्र बन गये हैं। ऐसा सिर्फ इसलिए, क्योंकि उसके पास चिन्तन नहीं है। उसे नहीं मालूम कि जिन्दगी को किस प्रकार जिया जाए। यदि यह मालूम हो सके, तो कम साधनों में भी प्रसन्नतापूर्वक जीवन व्यतीत किया जा सकता है। साथ ही ऐसा कुछ करना सम्भव हो सकेगा, जो स्तुत्य ठहराया जा सके।’’

बात समीचीन थी। बड़ी होते ही वह मुक्ति सेना की कप्तान बनी। अपना सम्पूर्ण श्रम, प्रतिभा, योग्यता, समस्त धन, अज्ञान में भटक रही मानव जाति को ज्ञान का प्रकाश दिखलाने के लिए अर्पित हो सके, इस कारण उसने पहला निश्चय किया कि मैं आजीवन अविवाहित रहूंगी।
सेवा योग के साधक के लिए विवाह शायद ही कभी सहायक रहा हो? क्योंकि इससे किसी न किसी अंश में क्षमताएं बिखरती, नष्ट होती हैं। उनका समूचा नियोजन सम्भव नहीं बन पड़ता। इवा को किसी प्रकार मानव हित में सारी शक्तियों का अर्पण करना ही था। त्याग और निष्ठा के बल पर मुक्ति सेना सर्वांगीण विकास की राह पर बढ़ने लगी। एक-एक करके तीस लाख व्यक्ति इस संगठन में मिले। निर्धन, भूखे आते तो थे भोजन आदि प्राप्त करने के लिए, परन्तु इस दल की सेवा, सहायता और परोपकारिता के प्रति इतने कृतज्ञ होते, कि अपना सम्पूर्ण जीवन दुःखी मानवों की सेवा में लगाने का संकल्प ले लेते।
उसके मार्ग में अनगिनत कठिनाइयां आयीं; अनेकों प्रतिकूल परिस्थितियों का सामना करना पड़ा। धन कुबेरों से जब गरीबों के विकास के लिए रुपया मांगा जाता, तो वे अपमान करते। दुराचारी लोगों को जब उचित मार्ग पर चलने की प्रेरणा दी जाती, तो वे उपदेशकर्त्ता पर ईंट-पत्थरों की वर्षा करने को तैयार हो जाते। नशाबन्दी के लिए जब कार्यकर्ता घूम-घूम कर प्रचार करते, तो होटलों के मालिक अपने वैयक्तिक स्वार्थों के वशीभूत होकर उन्हें मरवा डालने को भी तत्पर हो जाते।
परन्तु उसने अपनी मानवी सत्ता में निहित समूचे साहस के खजाने को एक साथ काम में लाना शुरू किया। बिना रुके, बिना थके, बिना मुड़े निरन्तर आगे बढ़ती ही गयीं। वस्तुतः मनुष्य कठिनाइयों में तप कर ही उत्कृष्ट, सौन्दर्ययुक्त और प्रभावशाली बनता है। जन-जन द्वारा पूजी जाने वाली मूर्ति पर पैनी छेनी की असंख्य चोटें पड़ती ही हैं।
बढ़ती प्रामाणिकता के अनुरूप उसने कार्यक्रम भी बढ़ाए। ‘‘ब्राइटर डे लीग; ‘‘आउट आफ लव लीग’’; सुसाइड ब्यूरो’’ आदि के माध्यम से मानवता के घावों पर मरहम लगाने लगीं। कार्य के स्वरूप भिन्न होते हुए भी उद्देश्य एक ही था; सोई हुई सृजन शक्ति को जागृत करना। इंग्लैण्ड, नार्वे-स्वीडन, डेनमार्क, फ्रांस आदि अनेकों जगहों पर इस दल की सक्रियता बढ़ी। इस सब का शक्ति-स्रोत था, इवजलीन का जागृत-संवेदनशील त्याग।
सही अर्थों में लोकसेवी भगिनी निवेदिता
सर्वहित के कार्यों में यह ललक ही मनुष्यत्व का पर्याय है। जीते तो पशु-पक्षी और कीड़े मकोड़े भी हैं, पर जीवन उसी का धन्य है, जो अपने आपको परमार्थ प्रयोजनों में सर्वतोभावेन समर्पित कर देते हैं। भगिनी निवेदिता का जीवन कुछ इसी तरह का था। उनके शरीर की धमनियों में सेवा रक्त की तरह प्रवाहित हो रही थी। उन्होंने अपने ऊपर कभी अपना अधिकार न मानकर जनहित को हित माना।
मार्गरेट नोबुल 28 अक्टूबर 1867 को एक आयरिश परिवार में जन्मी। अध्ययन काल में अडविन अर्नाल्ड की पुस्तक ‘लाइट आफ एशिया’ उनके हाथ में लगी। बुद्ध के काव्यात्मक जीवन चरित्र ने उनकी समूची सत्ता को झकझोर दिया। ‘बहुजन-हिताय बहुजन-सुखाय’ हेतु जीवन-यापन की भगवान बुद्ध की शैली ने उसके मानस को कचोटना शुरू किया। क्या यों ही बीतेगा जीवन? क्या पढ़ने-लिखने का उद्देश्य सिर्फ रुपया कमाने विवाह रचाने तक सीमित है? ‘‘नहीं कदापि नहीं’’, यह उनके अन्दर विराजमान आत्म-देव की आवाज थी।
19 वर्ष की आयु से उन्होंने अध्यापन की शुरुआत की। 1892 में रस्किन स्कूल की स्थापना करके, बच्चों को सुसंस्कारित करने का प्रयास किया। इसी समय उनकी जीवनधारा को मोड़ने के लिए सगे-सम्बन्धियों ने विवाह करने की सोची। अनेकों से दबाव पड़ा। आखिर एक दिन उन्होंने साफ शब्दों में कह दिया—‘‘विवाह! विवाह!! विवाह!!! क्या जीवन में करने लायक और कुछ नहीं रह गया है? विवाह करना, बच्चे पैदा करना, धन बटोरना, भोग-लालसा में आवारा कुत्तों की भांति भटकना, क्या इसी का नाम है मनुष्यता? पशु भी तो यही करते हैं, फिर मनुष्य की विशेषता क्या रही? मैं अविवाहित रहकर पहले स्वयं मनुष्य बनूंगी और बाद में दूसरों को सिखाऊंगी कि मानवी गरिमा क्या है?’’ उनकी इस दृढ़ता के आगे सम्बन्धियों को झुकना पड़ा।
स्वामी विवेकानन्द इसी समय इंग्लैण्ड पधारे। नोबुल उनसे मिली, वह भी रस्किन स्कूल गये। वहां हो रहे बाल-कल्याण के कार्यों को देखकर उन्हें भारतीय निर्धन और अशिक्षित परिवारों के बच्चों की याद आयी। उनके नेत्रों से आंसू झर पड़े। युग के बुद्ध की पीड़ा को नूतन सुजाता ने न केवल समझा, वरन् पीड़ा में हिस्सेदारी बंटाने की हामी भरी। इतिहास ने अपने को दुहराया। नोबुल गुरु-चरणों में स्वयं को निवेदित कर निवेदिता बन गयीं।
कलकत्ता में प्लेग का प्रकोप हुआ, तो लोग जान बचा-बचा कर भाग रहे थे। मेहतर मिलते न थे। ऐसी विकट स्थिति में वे प्राणों के मोह को छोड़, हाथ में फावड़ा लेकर गन्दी नालियों की सफाई करने में जुट गयीं। युवक लज्जित हुए और राहत कार्य में अपनी सेवाएं देने लगे।
मातृ शक्ति को जागृत करने के लिए महिला विद्यालय की स्थापना की। उपहास और विरोध को सहन करते हुए सरल स्वभाव सेवा भावना के बल पर कार्य को गति देती रहीं। इतना ही नहीं, युवा पीढ़ी को त्याग और सेवा का संदेश प्रभावी वाणी में सुनाने के लिए, ‘‘विवेकानन्द समिति’’ ‘‘अनुशीलन समिति’’ आदि की स्थापना की। मरते समय तक, पहले की गयी प्रतिज्ञा—‘‘मैं मनुष्य बनूंगी और मनुष्यता सिखाऊंगी’’ के अनुसार कार्य करती रहीं। उनके प्रभावी व्यक्तित्व के सामने अनेकों ने घुटने टेके और मनुष्यता की वर्णमाला सीखने को बाध्य हुए।
मानव मात्र की सेवा ही वरेण्य
मनुष्यता की कसौटी सिर्फ एक है, वह यह कि दूसरों के दुःख-दर्द को देख कर अपने अन्दर कुछ मदद करने की कसक उठे, हाथ-पांव इसके लिए सक्रिय हो उठें। यदि ऐसा न हो, तो समझना चाहिए कि हम मनुष्य नहीं कुछ और हैं। ये विचार हैं—फ्लोरेंस नाइटिंगल के, जिन्होंने सारे जीवन, अपने क्रिया-कलापों के माध्यम से अर्ध मृत मानव संवेदना में नव-जीवन का संचार किया। एक दिन जब वह अपनी पार्टी के साथ ‘स्कूतरी के बैरक’ अस्पताल में पहुंचीं, तो वहां की नारकीय दशा देख कर दंग रह गयीं। उन्होंने स्वप्न में भी न सोचा था कि मनुष्यों के साथ मनुष्य भी पशुओं से अधिक घृणित और निर्दयतापूर्ण व्यवहार कर सकता है। उन्होंने देखा, जहां रोगियों को स्वच्छ वातावरण तथा मधुर व्यवहार की आवश्यकता होती है; वहां उनके सामने घायल व्यक्तियों की टांगों और भुजाओं के ढेर लगे थे। कोई किसी को पूछने वाला नहीं है। रोगियों और घायलों को लापरवाही से इकट्ठे फेंक दिया जाता है। सांस लेने को स्वच्छ वायु तक नहीं है।
स्थिति की दयनीयता पर विचार कर फ्लोरेन्स ने सैनिकों की स्त्रियों को साथ लिया। उन्हें पहनने के कपड़े, चादरें धोने का काम दिया। मरीजों की सेवा में लगाया। रसोई घर की व्यवस्था को सुधारा। दशा बदलने लगी। कभी-कभी उन्हें रोगी को पट्टी बांधने, उसे सान्त्वना पहुंचाने में आठ-आठ घण्टे लग जाते। खतरनाक आपरेशनों में चिकित्सकों के साथ बीस-बीस घण्टे बीत जाते। पर चेहरे पर वही आत्म संतोष, वही प्रसन्नता। वह निरन्तर भगवान से यही प्रार्थना करती कि उनके जीवन की प्रत्येक श्वास पीड़ित मानवता की सेवा में लगकर समाप्त हो जाए।
युद्ध की समाप्ति के बाद भी उनके दुःखहारक कार्य रुके नहीं। टामस अस्पताल में नर्सिंग स्कूल की स्थापना की। दो वर्षों बाद 1861 में पहली बार 13 नर्सें प्रशिक्षण प्राप्त कर विद्यालय के बाहर आयीं। यह सेवा के एक नए युग की शुरुआत थी। उनके इस प्रयत्नों ने अस्पतालों में सुधार की एक हवा पैदा कर दी। बाद में उसका प्रभा समूचे विश्व में फैल गया।
नर्सिंग युग की निर्मात्री फ्लोरंस 90 वर्ष तक सक्रिय, सचेतन, जीवन्त रहीं। प्रसिद्धि के इन दिनों उससे किसी ने पूछा—‘‘क्या आपके मन में कभी विवाह, सुख-वैभव आदि की लालसाएं नहीं आयीं?’’ ‘‘आईं क्यों नहीं, पर इन अनौचित्य पूर्ण आकांक्षाओं को रौंद कर फेंक दिया। महानता में बाधक तत्वों के साथ जो व्यवहार किया जाना चाहिए, वही किया। मैं ही क्यों, मेरी जगह पर कोई भी, कभी भी होगा, यही करेगा।’’

कुष्ठ रोगियों में आशा की ज्योति जगाने वाली देवी
मन में सर्वजनहिताय-सर्वजनसुखाय हेतु कुछ करने के लिए उमंग जगने भर की देर है—सारी संकीर्णता स्वयं पल्ला छुड़ाकर भाग जाती है। यह अनुभूति है मेरी रीड की, जो 1884 में अमेरिका से भारत आयीं। यहां पिथौरागढ़ के पास चन्दन कुष्ठ आश्रम को उन्होंने अपना कार्य अंग बनाया। पहली बार जाने पर उन्हें पता चला कि अनेकों कुष्ठ रोगी अपने अन्त की प्रतीक्षा कर रहे थे। ये बेचारे सोचते रहते, अपनी दीन-हीन अवस्था पर कोसते रहते अपने भाग्य को, कि किस पाप के परिणाम स्वरूप उन्हें यह नारकीय जीवन व्यतीत करना पड़ रहा है? समाज और दुनिया से एक दम कटा-पिटा जीवन किस रास आएगा।
‘काश’ मेरी ने एक दीर्घ निश्वास छोड़कर मन ही मन कहा—मुझे इन लोगों के बीच रहकर सेवा करने को मौका मिले—तो शायद इनमें आशा की ज्योति जला सकूं। सभी ने रोका, कहीं कुछ पल्ले पड़ गया, तो जीवन बरबाद हो जायेगा। ‘‘बर्बाद और आबाद होने की परिभाषा बदलनी होगी। रोग किसे नहीं होते? फिर सेवा करने से रोग हो भी जाय, तो भी शरीर का समुचित उपयोग तो हो सकेगा’’—मेरी का जवाब था। और वह उन्हीं के बीच रहने लगीं। पहली बार इन कुष्ठ रोगियों को यह अनुभव हुआ कि इस दुनिया में हम लोगों से आत्मीयता जोड़ने के लिए भी कोई तो प्रयत्नशील है।
आश्रम में आते ही उन्होंने रोगियों को पढ़ाने का प्रयास किया। कुछेकों ने प्रश्न किया। मेम साहब अब हमें पढ़ लिखकर क्या करना? दुनिया हमारे किस काम की है? रीड का उत्तर था ‘‘भाइयों! पढ़ने का असली उद्देश्य विचारों को आत्मसात करना है। भले ही हमारे अन्दर विचार करने की योग्यता न हो, फिर भी सत्पुरुषों के विचारों को ग्रहण करने से हम हर हालत में मस्त रह सकते हैं। विद्या का सही प्रतिफल भी तो यही है।’’

निर्मल मन से निकली वाणी ने कोढ़ियों में उत्साह का संचार किया। वह उन्हें पढ़ाती, उनके साथ गाती उन्हें जीवन का मर्म समझाती, दवा दारू करती। इस कार्य के दौरान—उन्हें भी कुष्ठ ने पकड़ लिया। मित्रों ने कहा—‘‘हमने पहले ही सावधान किया था, अब भोगो परिणाम।’’

‘‘यह परिणाम नहीं वरदान है, अब मैं उन्हीं जैसी हूं, पहले की अपेक्षा अधिक आत्मीयता स्थापित हो सकेगी।’’

उनकी दिनचर्या और अधिक व्यस्त हो गयी। जीवन से निराश रोगियों में आशा जगी। जो थोड़े भी काम करने लायक थे—वह भी काम करने लगे। उन्हीं जीवन का मर्म पता चला—कि यदि चिन्तन उत्कृष्ट हो, सद्कर्म में निष्ठा हो, तो हर हाल में खुशी मिल सकती है। विचारों का दान देने वाली मेरी रीड को वह फरिश्ता देवदूत कहते। बात भी सही है—सद्विचारों को आत्मसात् करने-कराने का यह कार्य इसी स्तर का है। सेवा की देवी अपनी अन्तिम सांस तक अपने इसी कार्य में रत रहीं।
गांधी की बेटी कुमारी स्लेड
मनुष्यता जिसके हृदय में भी जीवित है, मानवीय पीड़ा उसे विचलित-बेचैन किए बिना नहीं रहती। वह कहीं भी हो—सब कुछ छोड़कर, सुख-वैभव को ठुकराकर, परिजनों, प्रियजनों, स्वजनों के स्नेह, मोह, प्रेम के बन्धनों को तोड़ता हुआ, उस ओर दौड़ पड़ता है; जहां से पुकार उठी है। ब्रिटिश एडमिरल एडमण्ड स्लेड की पुत्री, मिस स्लेड को अन्तराल ने बेचैन किया—वह सारा वैभव प्रियजनों के स्नेह को ठुकराकर भारत भूमि की सेवा हेतु दौड़ पड़ी। उनकी इन्हीं भावनाओं के कारण गांधी जी को कहना पड़ा तुम मेरी बेटी हो, मेरे कार्य की सच्ची उत्तराधिकारिणी।
गांधी के सन्देश को लेकर वह गांवों में गयीं, घर-घर के दरवाजे खटखटाए। प्रत्येक से कहती—‘‘एक युग पुरुष आया है, उसने अपनी झोली आप सभी के आगे फैलायी है, बोलो क्या इसे भरने को तैयार हो? भाव-भरी वाणी को सुनकर लोग सहज पूछ बैठते क्या चाहिए? उन्हें चाहिए आपका समय और धन। धन अधिक नहीं सिर्फ चार आने। समय का उपयोग आप जन-जन को यह बताने में करें, कि जन मुक्ति का समय आ गया है। शीघ्र ही राम राज्य आने वाला है और अपनी सम्पत्ति का छोटा सा अंश सिर्फ चार आने इसलिए दें कि जन-जन की स्वतंत्रता के लिए चलाए जा रहे कामों का प्रवाह अविरल बहता रहे’’। जनता पर उनके व्यक्तित्व का अपेक्षित प्रभाव पड़ने लगा।
त्याग और कर्मठता—प्रामाणिकता की कसौटी है। वैदिक युग से लेकर आज तक उन्हीं को प्रामाणिक माना गया है, जिसमें ये दोनों सद्गुण उभरे हैं। त्याग किसका? दुर्गुणों, दुष्प्रवृत्तियों का वैभव-विलास का, दबी-छिपी वासनाओं-कामनाओं का। कर्मठता किस लिए? सत्प्रवृत्ति संवर्धन के लिए, जनमानस को युगानुरूप विचारों से ओत-प्रोत करने के लिए जीवन जीने की कला को सिखाने के लिए। त्याग और कर्मठता का सही स्वरूप यही है। इन्हीं ने उनके व्यक्तित्व को प्रामाणिक बनाया। वे जो कहतीं लोग उसे ध्यानपूर्वक सुनते थे। यही कारण था कि जब भी, जहां कहीं स्थिति का संतुलन बस के बाहर बिगड़ता दिखाई देता, उन्हें ही भेजा जाता था। अपने आदर्शों के प्रति निष्ठावान रह कर उनका प्रतिपादन करने वाले ही अभीष्ट परिणाम प्राप्त करते हैं।
यहां की नारियों की दशा को देखकर वह कहतीं—कि स्वयं की इस दशा की जिम्मेदार नारी स्वयं भी है। दोष पुरुषों का है, पर सारा का सारा दोष दूसरों के मत्थे मढ़ देने पर सुधार सम्भव नहीं। सुधार न हो पाने के कारणों के बारे में वह कहतीं—विवाह, बच्चे, निठल्लापन—यही महिला वर्ग के वह प्रमुख दोष हैं—जिसके कारण वह दबी-पिसी जा रही है। यह निठल्लापन जहां ईर्ष्या पनपाता और संगठन को तोड़ता है, वहीं विवाह-बच्चे संकीर्णता उपजाते और जीवन भर की कैद भुगतने को विवश करते हैं।
राम राज्य तभी आएगा—जब वे बलपूर्वक अपने को कैद से निकालें। समय को पहचानें, संगठित हों और कार्य में जुटें। जागृत-आत्म-विश्वास, सतत् सक्रियता—शीघ्र ही नारी अभ्युदय के नवयुग को जन्म देगी। गांधी जी की बेटी—मिस स्लेड अर्थात् मीरा बहन की यह बात आज पहले की अपेक्षा कहीं अधिक सामयिक है। अब तो स्वयं नियन्ता-भावी समय को नारी अभ्युदय का समय बताकर नारी चेतना को जगा रहा है। इस अद्भुत बेला में किए गए प्रयत्न अनेकों गुना अधिक सत्परिणाम प्रस्तुत करेंगे।
----***----

*समाप्त*

नारी अभ्युदय का नवयुग

